
KAMBAG‘ALLIK DARAJASINI QISQARISHIGA XIZMAT KO‘RSATISH 

SOHASI TA’SIRINI TASHKILIY-IQTISODIY MEXANIZMLARI  
 

Saparov Murod Irgashovich – Samarqand iqtisodiyot va 

servis instituti mustaqil izlanuvchisi. saparovmurod11@gmail.com 
 

Annotasiya. Ushbu maqolada mamlakatimizda xizmat ko‘rsatish sohasining 

kambag‘allikka ta’sirini tizimli baholash va uning samaradorligini oshirish 

maqsadida tashkiliy hamda iqtisodiy mexanizmlarni kompleks ravishda qo‘llash 

zarurkigiga e’tibor qaratilgan.  

Kalit so‘zlar: xizmat ko‘rsatish, kambag‘allik, iqtisodiy mexanizm, soha, 

samaradorlik, mexanizm, rag‘batlantirish, boshqaruv, infratuzilma, malakali kadr. 

Аннотация. В данной статье рассматривается необходимость 

систематической оценки влияния сектора услуг на уровень бедности в нашей 

стране и комплексного применения организационно-экономических 

механизмов для повышения его эффективности. 

Ключевые слова: предоставление услуг, бедность, экономический 

механизм, сектор, эффективность, механизм, стимулы, управление, 

инфраструктура, квалифицированный персонал. 

Abstract. This article examines the need for a systematic assessment of the 

service sector’s impact on poverty levels in our country, as well as the 

comprehensive application of organizational and economic mechanisms to enhance 

its effectiveness. 

Keywords: service provision, poverty, economic mechanism, sector, 

efficiency, mechanism, incentives, management, infrastructure, qualified personnel. 

Kirish  

So‘nggi yillarda O‘zbekistonda kambag‘allikni qisqartirish borasida sezilarli 

natijalarga erishilgan bo‘lsa-da, ushbu jarayon turli davrlarda daromadlar 

taqsimotining o‘zgarishi bilan birga kechgan. Xususan, 2023-yilda aholi 

daromadlarining o‘sishi barcha qatlamlarda bir xil bo‘lmaganligi sababli yuqori va 

quyi daromad guruhlari o‘rtasidagi tafovut kengaygan. Natijada daromadlar 

tengsizligini ifodalovchi Jini koeffitsiyenti oshgan. Biroq 2024-yilda daromadlar 

o‘sishining yanada inklyuziv tus olishi, ayniqsa qishloq joylarda kam ta'minlangan 

aholi daromadlarining nisbatan yuqori sur'atlarda oshishi kambag‘allik darajasining 

yanada tez qisqarishiga xizmat qilgan.  

Adabiyotlar tahlili 

Jon Keyns (1883–1946) o‘zining “Bandlik, foiz va pulning umumiy 

nazariyasi” (1936) asarida kambag‘allik muammosiga klassik maktab vakillaridan 

butunlay boshqacha - makroiqtisodiy nuqtai nazardan yondashdi va bu bilan 

iqtisodiy fanda inqilob yasadi. Keyns klassik iqtisodiy maktabning bozor o‘z-o‘zini 

tartibga soladi degan qarashini rad etib, davlatning iqtisodiyotga faol aralashuvi 

zarurligini asosladi. Uning fikricha, kambag‘allikning asosiy sababi — samarali 

talabning yetishmasligidir, bu esa ishsizlik va ishlab chiqarishning pasayishiga olib 

keladi. Kambag‘allikni qisqartirish uchun davlat byudjet-soliq siyosati orqali 

soliqlarni kamaytirishi va davlat xarajatlarini oshirishi, pul-kredit siyosati orqali foiz 

stavkalarini pasaytirib investitsiyalarni rag‘batlantirishi va ijtimoiy dasturlar orqali 

aholining eng zaif qatlamlarini qo‘llab-quvvatlashi kerak. Keyns ta’limotining eng 

muhim xizmati shundaki, u kambag‘allikka qarshi kurashda davlatning faol rolini 

nazariy jihatdan asoslab berdi va bu g‘oyalar 1930-yillardagi Buyuk Depressiya 

davrida o‘z amaliy tasdig‘ini topdi. Keynsdan keyingi davrda kambag‘allik 

tadqiqotlari yangi bosqichga ko‘tarildi va bu muammo endi nafaqat makroiqtisodiy, 

balki mikroiqtisodiy va ijtimoiy jihatlardan ham o‘rganila boshlandi. Bu 

yo‘nalishdagi eng muhim yutuq Amartya Sen tomonidan ishlab chiqilgan va 

kambag‘allik tushunchasini tubdan o‘zgartirgan imkoniyatlar yondashuvidir1. 

Iqtisodchi professor A.Vahobovning fikriga ko‘ra, “Bozor iqtisodiyotiga 

o‘tish davrida ijtimoiy siyosat” nomli asarida “kambagʻallik muammosi” bozor 

iqtisodiyoti sharoitida yuzaga keladigan ijtimoiy muammolar bilan bog‘liq holda 

tahlil qilinadi. Shuningdek iqtisodiy islohotlar davrida ayrim aholi qatlamlari 

daromadlari kamayishi yoki ijtimoiy himoyaga muhtoj bo‘lib qolishi mumkin. Shu 

sababli davlat tomonidan samarali ijtimoiy siyosat yuritilishi muhim hisoblanadi”2. 

Olim o‘z asarida kam ta’minlangan oilalarni qo‘llab-quvvatlash, nafaqalar va 

ijtimoiy yordam tizimini takomillashtirish orqali kambagʻallikni kamaytirish 

mumkinligini ta’kidlaydi. Shuningdek, u iqtisodiy o‘sish va ijtimoiy adolat o‘rtasida 

muvozanat bo‘lishi zarurligini qayd etadi. Agar iqtisodiy rivojlanish bilan bir 

qatorda aholi farovonligini oshirishga ham e’tibor qaratilsa, kambagʻallik darajasi 

sezilarli darajada kamayadi. 

Respublikamizning mazkur sohada bir qator tadqiqotlar olib borgan yetakchi 

olimlaridan biri professor B. Xodiyev “Iqtisodiyot nazariyasi”3 nomli asarida 

kambagʻallik muammosini iqtisodiy rivojlanish darajasi bilan bog‘liq holda ko‘rib 

chiqadi. B.Xodiyevning ta’kidlashicha, iqtisodiy o‘sish mamlakatdagi kambagʻallik 

darajasiga bevosita ta’sir ko‘rsatadi. Agar ishlab chiqarish hajmi ortsa, yangi ish 

o‘rinlari yaratilsa va tadbirkorlik rivojlansa, aholi daromadlari oshadi. Natijada 

kambagʻallik darajasi kamayadi. Olim o‘z asarida kichik biznes va xususiy 

tadbirkorlikni rivojlantirishning ahamiyatini alohida ta’kidlaydi. Chunki aynan shu 

soha ko‘plab ish o‘rinlarini yaratadi va aholining o‘z daromad manbalariga ega 

bo‘lishiga yordam beradi. 

                                                           
1 Keynes, J. M. (1936). The General Theory of Employment, Interest and Money. London: Macmillan. 
2 Vahobov, A. V. Bozor iqtisodiyotiga o‘tish davrida ijtimoiy siyosat. Toshkent -2001. 
3 Xodiyev, B. Y., & Shodmonov, Sh. Sh. (2017). Iqtisodiyot nazariyasi (Darslik). Toshkent: Barkamol fayz-media  



Tadqiqot metodologiyasi 

Mazkur tadqiqotning metodologik asosini mahalla tizimiga tayangan holda 

xizmat ko‘rsatish sohasini rivojlantirish hamda kambag‘allikni qisqartirishning 

nazariy va amaliy jihatlarini o‘rganishga qaratilgan tizimli yondashuv tashkil etadi. 

Tadqiqot jarayonida iqtisodiy tahlil, tizimli yondashuv, qiyosiy tahlil, ilmiy 

abstraksiyalash, induksiya va deduksiya, statistik tahlil hamda umumlashtirish 

usullaridan foydalanish nazarda tutiladi. 

Tahlil va natijalar 

Mamlakatimizda joriy yil “Mahallani rivojlantirish va jamiyatni yuksaltirish 

yili” deb eʼlon qilingani munosabati bilan aholi bandligini taʼminlash, 

kambagʻallikni qisqartirish, mahallalar infratuzilmasi va ijtimoiy muhitini 

yaxshilash boʻyicha keng koʻlamli ishlar amalga oshirildi. Bu borada yil yakuniga 

qadar 1 million aholini doimiy ish bilan taʼminlash, 181 ming oilani 

kambagʻallikdan chiqarish, kambagʻallikdan xoli mahallalar sonini 2,5 barobar 

oshirib, 3,5 mingtaga yetkazish, ishsizlik va kambagʻallik darajasini 4,5 foizgacha 

tushirish maqsad qilingan. Yil boshida infratuzilma, aholi turmush darajasi, biznes 

faollik va moliyaviy imkoniyatlari cheklangan 37 ta “ogʻir” tuman hamda 915 ta 

“ogʻir” mahalla bilan ishlash boʻyicha yangi tizim yaratilgan edi. Buning uchun 

barcha zarur mablagʻlar ajratildi. Xususan, respublika budjetidan “ogʻir” tuman va 

mahallalarda infratuzilmani yaxshilash uchun 12 trillion soʻm yoʻnaltirildi. Bunga 

qoʻshimcha ravishda har bir shunday tumanga 50 milliard soʻmdan, har bir 

mahallaga 2 milliard soʻmdan mablagʻ berildi. Viloyat hokimliklari tomonidan ham 

mazkur 37 ta tumanning har biriga 10 milliard soʻmdan, 915 ta mahallaning har 

biriga esa 1 milliard soʻmdan mablagʻ ajratildi. Natijada tuman hokimliklari va 

mahalliy kengashlar “ogʻir” tuman va mahallalar uchun qoʻshimcha yana 4 trillion 

soʻm mablagʻga ega boʻldi4. 

Respublika Davlat statistika qo‘mitasi ma’lumotlariga ko‘ra, O‘zbekistonda 

kambag‘allik darajasi 2021-yildagi 17,0 foizdan 2025-yilda 5,8 foizgacha, 

Samarqand viloyatida esa 18,2 foizdan 6,1 foizgacha kamaygan. Natijada to‘rt yil 

davomida respublika bo‘yicha kambag‘allik 11,2 foiz punktga, Samarqand 

viloyatida 12,1 foiz punktga qisqargan. Nisbiy hisobda kamayish respublikada 

qariyb 65,9 foizni, Samarqand viloyatida 66,5 foizni tashkil etgan. Kambag‘allik 

darajasi uy xo‘jaliklari tanlanma kuzatuvlari asosida aholi daromadlarini minimal 

iste’mol xarajatlari miqdori bilan solishtirish orqali aniqlanadi.  

Tahlillar shuni ko‘rsatadiki, kambag‘allikni qisqartirishda mehnat faoliyatidan 

olinadigan daromadlarning oshishi, yangi ish o‘rinlarining yaratilishi, aholi 

bandligining ta'minlanishi, shuningdek, ijtimoiy himoya mexanizmlarining 

takomillashtirilishi muhim omillar hisoblanadi. Xususan, ish haqlarining o‘sishi, 

                                                           
4 https://president.uz/oz/lists/view/9338 



aholi bandligining ortishi hamda davlat tomonidan amalga oshirilgan manzilli 

ijtimoiy qo‘llab-quvvatlash chora-tadbirlari kambag‘allik darajasining izchil 

pasayishiga ijobiy ta'sir ko‘rsatgan. Shu bois, 2021–2025-yillar davomida 

kambag‘allik va u bilan bog‘liq asosiy ijtimoiy-iqtisodiy ko‘rsatkichlar dinamikasini 

tahlil qilish dolzarb ahamiyat kasb etadi.  

Hozirgi zamonaviy iqtisodiyotda aholining turmush darajasini oshirish va 

kambag‘allikni qisqartirish eng dolzarb vazifalardan biri hisoblanadi. Bu jarayonda 

xizmat ko‘rsatish sohasi alohida o‘rin tutadi. Chunki mazkur soha nafaqat iqtisodiy 

o‘sishni ta’minlaydi, balki aholini ish bilan ta’minlash, daromadlarini oshirish va 

ijtimoiy barqarorlikni mustahkamlashda muhim omil bo‘lib xizmat qiladi. Shu bois, 

xizmat ko‘rsatish sohasining kambag‘allikka ta’sirini iqtisodiy jihatdan baholash 

muhim ahamiyat kasb etadi. Avvalo, xizmat ko‘rsatish sohasi mehnat talabchan 

tarmoq hisoblanib, turli malakaga ega bo‘lgan aholi qatlamlari uchun ish o‘rinlari 

yaratadi. Ayniqsa, kam ta’minlangan aholi uchun ushbu sohada ishlash 

imkoniyatlari keng. Masalan, savdo, umumiy ovqatlanish, transport, ta’mirlash va 

maishiy xizmatlar kabi yo‘nalishlarda ish boshlash uchun katta sarmoya talab 

etilmaydi. Bu esa aholining o‘z-o‘zini band qilish imkoniyatlarini oshiradi va 

natijada kambag‘allik darajasi pasayadi. Shu bilan birga, xizmat ko‘rsatish sohasi 

aholi daromadlarini diversifikasiya qilish imkonini beradi. Ayniqsa, qishloq joylarda 

aholi asosan qishloq xo‘jaligiga bog‘liq bo‘lib qolgan. Xizmatlar sohasining 

rivojlanishi esa qo‘shimcha daromad manbalarini yaratib, iqtisodiy xavflarni 

kamaytiradi. Natijada aholi moliyaviy barqarorlikka erishadi. 

Xizmat ko‘rsatish sohasining kambag‘allikka ta’sirini baholashning iqtisodiy 

zaruriyati shundaki, bu orqali davlat iqtisodiy siyosatini to‘g‘ri yo‘naltirish 

imkoniyati yaratiladi. Qaysi xizmat turlari ko‘proq samara berayotgani aniqlansa, 

investisiyalar va davlat qo‘llab-quvvatlovi aynan shu sohalarga yo‘naltiriladi. Bu esa 

resurslardan samarali foydalanishga xizmat qiladi. 

Bundan tashqari, bunday baholash ijtimoiy adolatni ta’minlashda ham muhim 

ahamiyatga ega. Chunki tahlil natijasida qaysi hududlarda xizmat ko‘rsatish 

infratuzilmasi rivojlanmagani aniqlanadi. Davlat ushbu hududlarga alohida e’tibor 

qaratib, ularda yangi ish o‘rinlari yaratish va aholi daromadlarini oshirish choralarini 

ko‘radi. Xizmat ko‘rsatish sohasining ahamiyati yana shundaki, u kichik biznes va 

xususiy tadbirkorlikni rivojlantirishga xizmat qiladi. Bu esa iqtisodiyotda raqobat 

muhitini kuchaytiradi va yangi imkoniyatlar yaratadi. Tadbirkorlikning rivojlanishi 

orqali aholining iqtisodiy faolligi ortib, kambag‘allik darajasi izchil ravishda 

kamayadi. Shuningdek, xizmat ko‘rsatish sohasi infratuzilmaning rivojlanishiga 

turtki beradi. Turizm, transport va axborot-kommunikasiya xizmatlarining 

kengayishi hududlarning investision jozibadorligini oshiradi. Bu esa o‘z navbatida 

yangi ish o‘rinlari va daromad manbalarini yaratadi. Xizmat ko‘rsatish sohasining 



kambag‘allikka ta’sirini tizimli baholash va uning samaradorligini oshirish 

maqsadida tashkiliy hamda iqtisodiy mexanizmlarni kompleks ravishda qo‘llash 

zarur. Mazkur tashkiliy-iqtisodiy mexanizmlarning mazmuni va ularning o‘zaro 

bog‘liqligi 1-rasmda keltirilgan. 

 

 

 

 

 

 

 

 

 

 

 

 

 

 

 

 

 

1-rasm. Xizmat ko‘rsatish sohasini kambag‘allikka ta’sirini  

tashkiliy – iqtisodiy mexanizmlari  

1-rasmda xizmat ko‘rsatish sohasining kambag‘allikni qisqartirishga ta’sir 

etuvchi tashkiliy-iqtisodiy mexanizmlari ikki asosiy yo‘nalish – tashkiliy va 

iqtisodiy mexanizmlar orqali ifodalangan. Modelga ko‘ra, xizmat ko‘rsatish sohasini 

rivojlantirish faqat iqtisodiy rag‘batlantirish bilan cheklanib qolmay, balki samarali 

institutsional boshqaruv, infratuzilma, malakali kadrlar va davlat tomonidan qo‘llab-

quvvatlash tizimlarini uyg‘unlashtirish orqali kambag‘allikni kamaytirishga xizmat 

qiladi. 

Modelning tashkiliy yo‘nalishi xizmat ko‘rsatish sohasida samarali 

institutsional muhitni shakllantirishni ustuvor vazifa sifatida belgilaydi. Bunda 

xizmat ko‘rsatish faoliyatini davlat tomonidan tartibga solish, soha infratuzilmasini 

rivojlantirish, kambag‘allikni qisqartirishga yo‘naltirilgan malakali kadrlarni 

tayyorlash hamda mahallalarda servis loyihalarini kengaytirish orqali aholi 

daromadlarini oshirish nazarda tutiladi. Ushbu chora-tadbirlar xizmat ko‘rsatish 

tizimining hududlar bo‘yicha muvozanatli rivojlanishini ta’minlash, xizmatlardan 

foydalanish imkoniyatlarini kengaytirish va aholining iqtisodiy faolligini oshirishga 

xizmat qiladi. 

Xizmat ko‘rsatish sohasini kambag‘allikka ta’sirini tashkiliy – iqtisodiy 

mexanizmlari  

 

Tashkiliy   Iqtisodiy   

1. Xizmatlar sohasida institutsional 

muhitni shakllantirish  

2. Xizmatlar sohasini davlat tomonidan 

tartibga solish  

3. Xizmatlar infrtuzilmasini rivojlantirish  

4. Xizmatlar sohasini kambag‘al-likni 

qisqartirishga yo‘naltirilgan kadrlar 

tayyorlashni yo’lga qo’yish  

5. Mahallalarda servis loyihalarini 

ko‘paytirish aholi daromadini oshirish  

 

 

  

1. Servis korxonalarini soliq imtiyozlari 

subsidiya berib ularni kambag‘al qatlamga 

yo‘naltirish. 

2. Xizmat ko‘rsatish korxonalariga imtiyozli 

kredit va moliyaviy qullab-quvvatlashni 

kambag‘al qatlamga yo‘naltirish. 

3. Xizmatlar sohasida kambag‘al qatlam uchun 

qo‘shimcha investisiyalar jalb etish  

4. Aholi kambag‘al qatlami iqtisodiy yordam 

ko‘rsatish korxonalari o‘rtasida raqobat 

muhitini shakllantirish 

5. Xizmat ko’rsatishni rivojlantirish asosida 

mahallalarda kambag‘al qatlamni iqtisodiy  

qullab-quvvatlash       

